Nafarroako Gobernuak neurri berriak sustatu ditu gazteen artean enplegua bultzatzeko
Besteak beste, 30 urtetik beherako gazteentzat lan-ibilbide pertsonalizatuak sortzea proposatu da
José María Roig Aldasoro Berrikuntza, Enpresa eta Lan kontseilariak eta José Luis Ruiz Nafarroako Enplegu Zerbitzuko zuzendariak Gazte Enplegurako Ibilbide berria aurkeztu dute gaur goizean prentsaurrekoan. Programan zenbait neurri bildu dira kolektibo horri lan merkatuan integratzeari mesede egiteko. Lehenengo neurriaren bidez, enplegua eskatzen duten pertsonei arreta zehatza eta epe baten barruan eskaini nahi zaie (gaur egun 30 urtetik beherako 10.000 pertsona enplegu agentzietan erregistratuta daude; 7.000 Iruñeko enplegu-agentzietan eta 3.000 Nafarroako gainerako agentzietan). Horretarako, Nafarroako Enplegu Zerbitzuak eta erakunde laguntzaileek 2010ean programaren onuradunentzat lan-ibilbide pertsonalizatua egingo dute.

Xede horretarako, balizko 10.000 onuradunei eskutitza bidaliko zaie ekimenaren berri emateko eta ekimenean parte hartzera gonbidatzeko. Zerbitzu hori Nafarroako Enplegu Zerbitzuko fitxategietan aurten izena ematen duten 30 urtetik beherako gazteei ere eskainiko zaie.

Enplegu agentziek eta erakunde laguntzaileek, 2010eko azaroa baino lehen, onuradun bakoitzarentzat lan-ibilbide pertsonalizatua egingo dute eta Nafarroako Enplegu Zerbitzuak hiru hilerik behin artatutako erabiltzaileen eta horien laneratzearen inguruan jarraipena egingo du.

Ekimen ekintzaileak
Bigarren neurriaren bidez pizgarriak ezarriko dira gazteen autoenplegua sustatzeko, Nafarroako Gobernuak 2010eko ekitaldirako krisiaren aurka ezarritako neurrien barruan. Laguntza horiek deialdi hau argitaratzen denetik 2010eko azaroaren 30era arte egiten diren ekimenetan aplikatuko dira.

Diru-laguntzaren zenbatekoa 4.000 eurokoa izango da eta onuradunak izan daitezke 30 urtetik beherako langabeak, betiere, Nafarroako Enplegu Zerbitzuko agentzietan lana eskatuta badute, Nafarroan langile autonomo edo inoren konturako langile moduan ezartzen badira eta Jarduera Ekonomikoen gaineko Zergan eta Gizarte Segurantzako Araubide Berezian edo Lanbide Elkargoko Mutualitatean altan ematen badira.
Langile autonomoak ere onuradunak izan daitezke sozietate zibilak osatzen dituztenean, betiere, diru-laguntzak euren izenean eskatzen badituzte. Hala ere, kanpoan geratzen dira merkataritza-sozietateen, kooperatiben eta lan-sozietateen bazkideak, autonomo laguntzaileak eta jarduera bera edo antzekoa autonomo moduan edo inoren kontura garatu dutenak, jarduera hasi aurreko hiru urteetan.

Horrez gain, onuradunak inbertsioa egin behar du aktibo ez-arrunt materialetan edo ukiezinetan bere jarduera gauzatzeko, 6.000 eurotik gora, BEZik gabe (ordainagiriaren eta ordainketaren datak tarte honen barruan egon behar dute: jarduera hasi baino sei hilabete lehenago eta jarduera hasi eta hurrengo hilabete bitartean, baina azken data hori ezin da izan 2010eko abenduaren 20ren ostekoa.

Kontratazioa sustatzea
Hirugarren neurri moduan, pizgarriak ezarri dira kontratazioa eta enpleguko egonkortasuna sustatzeko, eta horretarako diru-laguntzak ematen dira langile langabeak eta Nafarroako Enplegu Zerbitzuko enplegu-agentzietan izena emanda dutenak kontratatzeko. Laguntza horiek deialdi hau argitaratzen denetik 2010eko azaroaren 30era egindako kontratuetan aplikatuko dira.

1.000 eta 2.500 euro bitartekoak izango dira, betiere, lanaldia osoa bada. Zenbateko horri 500 euro gehituko zaizkie kontratu bakoitzeko, kontratatutako pertsona Oinarrizko Errenta jasotzen duten langabeen kolektibokoa bada eta langabeziaren ondoriozko sorospena agortu badu edo langabeziaren ondoriozko sorospena eta Oinarrizko Errentaren osagarria jasotzen badu.

Pizgarri horiek lan denbora eraginkorraren arabera lainduko dira, denbora partzialeko kontratuetan, gutxienez lanaldiaren %50eko iraupena badute, eta lan-kontratu finko ez-jarraituetan.

Enpresa onuradunak egunean egon behar dute tributu betebeharrak eta Gizarte Segurantzako betebeharrak betetzeari dagokionez, eta langileak aldi baterako kontratuaren edo iraupen jakin bateko kontratuaren bidez eskatu behar dituzte, eskaintza orokorraren bidez, Nafarroako Enplegu Zerbitzuko kasuan kasuko enplegu-agentzian.

Bestalde, diruz lagunduko dira iraupen mugagabeko kontratuak, finko ez-jarraituak barne hartuta, Langileen Estatutuaren Legeko 15.1 artikuluaren a) eta b) idatz-zatietan ezarritako kontratuak, gutxieneko iraupena 12 hilabetekoa izanda (Sektoreko hitzarmen kolektiboak halakorik onartzen ez duenean, gutxieneko iraupena hitzarmenean ezarritakoa izango da eta, edonola ere, gutxienez 6 hilabete iraungo du). 

Kontratu horien eraginez, plantilla osoa handitu behar da, deialdi hau argitaratu baino hilabete lehenago zegoenarekin alderatuta. Langabeziaren ondoriozko prestazio kontributiboa jasotzen ez duten langabeak kontratatu behar dira (lehenengo enplegua eskuratzen duten gazteen kasua da).

Diru-laguntza hori jasoko dute baita ere desgaitasunen bat duten pertsonei bideratutako enplegua sustatzeko aldi baterako kontratuek, hazkundea eta enplegua hobetzeko abenduaren 29ko 43/2006 Legearen bidez araututa daudenak.

Tailer eskolak
Laugarren neurria 25 urtetik beherako gazteei bideratutako tailer eskolak bultzatzea da; tailer eskolak aldi baterako izaera duten proiektuak dira, eta horietan, ikaskuntza eta kualifikazioa ekoizpen-lanarekin txandakatzen dira, mota honetako jardueretan: arte, historia, kultura edo natura ondarea berreskuratu edo sustatzea, hiri inguruak edo ingurumena berreskuratzea; azpiegitura publikoak berreskuratu edo sortzea, eta erabilera publikoa edo gizarte erabilera duen beste edozein jarduera, horri esker parte-hartzaileak laneratzen badira profesionalizazioaren eta esperientzia eskuratzearen bidez. 

Tailer eskolen proiektuetan lehenengo etapa trebakuntza izaerakoa izango da eta bigarren etapan lanbide-praktikarekin txandakatuko dira. Bi etapen iraupena ez da urtebetetik beherakoa ez bi urtetik gorakoa izango, sei hilabeteko faseetan banatuta.

Enplegagarritasun ibilbideak
Ibilbide hauek diseinatu dira langabezian dauden langileen enplegagarritasun maila handitzeko, hain zuzen ere, krisiak gogorren astindutako kolektiboetakoak izaten baitira. Modu horretan, ibilbideetan orientabidea, prestakuntza eta prospekzioa konbinatzen dira laneratzeko zailtasun bereziak dituzten kolektiboen kasuan. Ibilbideetan laguntza ekonomikoa ere jaso daiteke, lanbidearteko gutxieneko soldataren baliokidea, 633,30 euro, edo jasotako prestazioa kopuru horretara arte osatu.

Onuradunek lanbide-orientazioko prozesuan parte hartuko lukete, eta hortik prestakuntza-jardunetara bideratuko lituzkete, gutxi gorabehera 100 orduko iraupenekoak. Ondoren, prospekzio planera igaroko lirateke, lan-merkatuan sartzea xede izanda.

Neurri honetatik NEZen izena emanda duten 2.500 pertsonak onurak lor ditzakete, 30 urtetik beherako kolektibokoak, 45 urtetik gorako kolektibokoak edo langabeziaren ondoriozko prestazioa agortu duten langabeen kolektibokoak.
Prestakuntza
Langabezian dauden gazteek, gainerako langabeek bezala, langabezian dauden pertsonentzat eskaintzen den prestakuntzara sarbidea dute..
